
ARHOLIAD AELODAETH GYFLAWN
14 Rhagfyr 2013

PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addaswyd o erthygl gan Emyr Llywelyn yn Y Faner Newydd, Hydref 2012

Darn 2 – addaswyd o hunangofiant yr Arglwydd Elystan Morgan
Rhaid dilyn unrhyw gyfarwyddiadau sydd ar y papur
Carai'r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.

Darn 1

Golwg Newydd ar Fioleg Celloedd

Mitocondria yw pwerdai ynni’r corff.  Maent yn bodoli oddi mewn i’r celloedd, ac yn rhoi ynni iddynt, gan fwydo’r corff ag ynni mewn cydweithrediad â chelloedd eraill.  Wrth i ni heneiddio mae nifer y mitocondria yn lleihau, a’u hansawdd yn dirywio.  Mae hon yn broses naturiol ym mhob cell, a gall arwain at glefydau sy’n gysylltiedig â henaint.  Y rhannau o’r corff sydd angen ynni fwyaf, megis y galon, yr ymennydd, y cyhyrau a’r ysgyfaint, sy’n dioddef effaith clefyd mitocondriaidd fwyaf. 

Darganfyddiad pwysig diweddar fu dysgu mwy am fioleg celloedd, a sylweddoli cynifer o glefydau sy’n deillio o gamweithrediad mitocondriaidd a rhaniad celloedd.  Mae iechyd mitocondriaidd yn hanfodol i osgoi clefydau henaint.  O reoleiddio gweithgaredd proteinau mewn cell, gellir ceisio osgoi clefydau sy’n gysylltiedig â sefydlogrwydd y genom, megis canser, a chlefydau sy’n gysylltiedig â phroteinau niweidiol, megis clefyd Alzheimer a chlefyd Parkinson. 

Bob tro rydym ni’n anadlu, mae ein gwaed yn cludo ocsigen i’r mitocondria, lle defnyddir yr ocsigen i droi’r maeth yn ein bwyd yn ynni y gall y corff ei ddefnyddio.  Mae problemau gyda’r broses yma, a elwir yn allu cell i ‘anadlu’, yn gysylltiedig â nifer fawr o glefydau genynnol anarferol, canser a chlefyd Parkinson, yn ogystal â heneiddio. 

Y darganfyddiad diweddaraf yw teulu o chwech o enynnau sy’n rheoli symudiad a lleoliad mitocondria mewn niwronau.  Nid yw’r genynnau hyn i’w cael ond mewn mamaliaid datblygedig, ac yn ogystal ag ymwneud â chludiant mitocondriaidd yn yr ymennydd, maent wedi chwarae rhan allweddol yn natblygiad yr ymennydd dynol cymhleth.

Dengys y darganfyddiad hwn pa mor bwysig fu bioleg mitocondriaidd yn natblygiad dyn.  Mae ymennydd mwy datblygedig a chymhleth yn defnyddio llawer iawn o ynni, ond rhaid rheoli’r ynni hwnnw’n ofalus.  Y clwstwr hwn o enynnau, felly, sy’n rheoli anghenion ynni pob cell. 

Darn 2

Atgofion Gwleidyddol

Er na lwyddais i lansio na diwygio deddfwriaeth rhwng 1970 ac 1974, un o’r mesurau yr ymleddais yn egnïol yn ei erbyn oedd deddfwriaeth i ad-drefnu llywodraeth leol yng Nghymru.  Fy nymuniad oedd cadw Sir Aberteifi yn un uned sirol, ac rwy’n cofio gwneud nifer o areithiau’n darlunio hanes y sir, gan ei bod yn un o’r cymunedau hynaf ym Mhrydain gyfan.  Mae’n bodoli er y bumed ganrif, ac roedd yn wrthun gennyf feddwl bod gan ryw was sifil yng Nghaerdydd neu yn Llundain awdurdod i’w chwalu.

Rwy’n dal i gredu bod y cysyniad o ad-drefnu llywodraeth leol yn gorwedd ar seiliau bregus.  Yn y lle cyntaf, gallem fod wedi cadw’r tair sir ar ddeg hanesyddol a oedd i Gymru, gan gydnabod gwendidau nifer ohonynt.  Eto, yn hytrach na chyfuno siroedd, yr ateb oedd cyfuno swyddogaethau, a hynny ar draws ffiniau’r siroedd, yn enwedig yng nghyswllt gwasanaethau arbenigol megis iechyd meddwl neu ofal am blant ag anghenion dwys.  Petai rhywun wedi datblygu’r syniad ar y pryd, rwy’n sicr y byddai wedi bod yn gam adeiladol tuag at ateb nifer o’r trafferthion a darddai o unedau bychain a thlawd.  Ond mewn llywodraeth leol mae yna genfigennau cynhenid a phlwyfoldeb ysbrydoledig.  Fel barnwr cylchdaith fe welais lawer o gynghorau gweinion yn methu gweithredu rhai swyddogaethau statudol costus heb gydweithio, ond roedd hi’n anodd disodli trefn natur a phatrwm hanes.  Yn anffodus, yn y pen draw rwy’n credu bod yn rhaid cael gweinidog cryf a phenderfynol yng Nghaerdydd i gamu i mewn ac arwain y ffordd. 

Bu’r ymgyrch fach yna’n un ddigon lletchwith o safbwynt fy sefyllfa oddi mewn i’r Blaid Lafur.  Ar y pryd roeddwn yn llefarydd ar faterion cyfreithiol a chyfansoddiadol ar fainc flaen yr Wrthblaid, ond traethwyd yr areithiau uchod o’r meinciau cefn, a minnau’n dadlau’n groes i bolisi cyfredol fy mhlaid.  

